
Яңарыш шартларында үз урынын таба алырдай, әхлаклы шәхес тәрбияләү мәсьәләләре югары уку йортларында укыту системасын заманча үзгәртеп кору проблемасын куйды. Аның нәтиҗәлелеге рус телле студентларга татар телен укытуның торышына, сыйфатына, аның чор таләпләреннән чыгып оештырылуына да бәйле. 

Казан дәүләт университетында рус телле студентларга татар теле инде 18 ел дәверендә укытыла. Мәшһүр университетның барлык факультетларында, аерым алганда, тарих, журналистика, көнчыгышны өйрәнү институтының халыкара мөнәсәбәтләр бүлегендә, рус филологиясе, хокук, география, фәлсәфә, хисаплау математикасы һәм кибернетика, физика факультетында укучы рус телле студентлар татар телен өйрәнәләр. Хәзер күпчелек факультетларда татар теле бер ел гына өйрәнелә. Сәгате дә күп түгел: атнага ике сәгать. Бары тик халыкара мөнәсәбәтләр бүлегендә 4  ел өйрәнелә. Әлеге факультетларда Татарстан мәктәпләрендә 11 ел буе татар телен үзләштергән студентлар белән бергә чит регионнардан килгән балалар да белем ала. Шунысы шатландыра: республикабыз мәктәпләрен тәмамлаган студентлар татарча инде аралаша алалар. Шуңа күрә студентлар белән эшләгәндә, нәкъ менә шуларны истә тотарга туры килә.

Рус телендә сөйләшүче студентларга татар телен укытканда, коммуникатив компетенция формалаштыру эше  төп максат итеп  куела. Коммуникатив компетенция формалаштыру процессында студентларны сөйләм эшчәнлегенең барлык төрләренә өйрәтү зарурлыгы аңлашыла. Димәк, рус телле студентларга татар телен өйрәткәндә, тыңлап аңлау, сөйләү һәм сөйләшү, уку, язу һәм язма  сөйләм күнекмәләрен үстерү игътибар үзәгендә була. 

 Укыту тәҗрибәсе күрсәткәнчә, республикабыз мәктәпләреннән килгән балалар грамматиканы яхшы беләләр, шуңа күрә дәресләрдә сөйләшү һәм сөйләүгә игътибар күбрәк бирелә. Сөйләшү өчен һәр факультетка кызыклы, аерым, тематик яктан студентларны җәлеп итәрлек текстлар, биремнәр тәкъдим ителә.   Чит илләрдән килгән татар телен өйрәнүчеләрне дәрескә алып керү һәм студентларыбызның алар белән татарча аралашуы телне өйрәнүгә омтылышны тагын да арттыра. Узган ел Министрлар кабинете ярдәме белән Казан дәүләт университеты базасында рус телле студентлар арасында татар теле буенча вузара олимпиада булды. Быел апрель аенда университетыбызда “Син татарча сөйләшәсеңме?” дип исемләнгән тел бәйгесе уздырылды. Бәйгедә рус телендә сөйләшә торган студентлар һәм аспирантлар катнашты. Нәкъ менә шундый чаралар рус телле студентларның татар телен өйрәнүгә булган омтылышларын тагын да арттыралар, кызыксындыралар, үзенчәлекле бер психологик ярдәм тәшкил итәләр.   

Студентларның белем сыйфатын тикшерүдә хәзерге вакытта киң таралган тестлар, сүзлек диктантлары, ситуатив күнегүләр һәм башкалар кулланыла. Тикшерү эшләре һәм алымнары төрле булырга мөмкин. Иң мөһиме - аларны дөрес куллана белү. Шулай да татар теленә өйрәтүнең уңышы төркемдәге психологик климат, ышанычлы һәм уңай мөнәсәбәтләргә нигезләнә. Боларның һәммәсе өчен дә укытучыларыбыз җавап бирә. Рус телле студентларга татар телен өйрәткәндә, әлеге мәсьәләләргә игътибар тагын да арта төшә. 

Телне өйрәнү процессын камилләштерүдә уку материаллары зур роль уйнавын һәркем белә. Әлбәттә, Казан дәүләт университетында рус телле студентларга татар телен өйрәтү дәверендә инде шактый эш эшләнде: төрле ярдәмлекләр, текстлар җыентыклары, программалар, аерым факультетлар өчен дәреслекләр нәшер ителде. Әлеге әсбаплар студентлар белән эшләү вакытында кулланыла, әлеге уку материалларының татар телен өйрәнүдә ярдәме зур. Шулай да төрле факультетларда укучы студентлар өчен дәреслекләр, күнегүләр җыентыклары һәм башка уку әсбаплары хәзерге вакытта тиешле дәрәҗәдә эшләнеп беткән, дип әйтеп булмый. Төрле факультетларда белем алучы рус телле студентлар өчен яңа буын стандартларына туры килә торган татар теле дәреслекләрен булдыру - безнең бурычыбыз.  

Гомумән әйткәндә, татар теленә өйрәтүдә уңышка ирешү өчен сөйләм эшчәнлегенең барлык төрләренә тиешле игътибар бирү сорала. Шуңа күрә махсус дәреслекләр, аудио һәм видеокурслар төзү, аларны гамәлгә кертү хәл ителәсе мәсьәләләрнең берсе булып тора. 

